
Udin
PALI DI AVRÎL

te Capitâl furlane 2025

MANIFEST
Muni∫ipi e Cuesture visâ∫, sot capemagne de assemblee di popul dal Renc ∫itadin e compagn de ARLeF, le Azen∫ie rezonâl dal furlan, cun concors dal Comun e  
cunvigne di clapis, e prin il Fogolâr ∫ivic moviment di ∫itadinan∫e e, cun chel, ance ∫ircul universitari Academie dal Friûl, Club pe Unesco di Udin, Coordenament  
∫itadin dal Borc de Sta∫ion, Grup storic dal Borc di Praclûs e, ancemò, Assoça∫ion sportive furlane, fradæ Pinte&Spalti e Galarie Italian Secret, alore, domenie ai  
vinçesiet di Avrîl doi mil e vinçe∫inc, a undis di buinore e juste tal mie∫ de Capitâl furlane, tal Marçât Vieri, il Fogolâr ∫ivic di Udin ve che al rionxarà, propit cun pedins  
cavalari∫is, le corse storiche in lunc dai çavai chê dal Pali di S. Xor∫, il plui antîc de vile e tant innomenât ator par Friûl, Italie e ance Europe, indorant chê ∫itât  metropul  
furlane marcade cul simbul dal çaval dai Patriarcis di Aquilee famôs e parfin capitâl di ra∫e native cavaline fione di gloriis antighis e venitis e langobardis intune tiare  
ben cognossude pe valentie dai siei cavalîrs. 

Ve il regolament.

I - E podaran cori il Pali int di ogni dontri, candidâ∫ formâi daûr apel soçâl dal Fogolâr ∫ivic di Udin e ametû∫ di doi Judi∫ fa∫ dal Çamerâr dal Renc e le∫ tes figuris dal  
prof. Daniele Fachin e di sâr Victor Tosoratti, int di non culturâl e sportîf de furlanitât.

II - I contenden∫, singui o ance ben in clape, si frontaran midiant di pedinis cavalari∫is privadis di len daûr model segnât dal Fogolâr ∫ivic di Udin in somean∫e de creste  
çavale de arme comunâl, signâl patriarcin, cun stemis di çasis e personà∫ storics in sorte di Udin e dal Friûl a sielte, dutun cu le sigle di ogni concorint, no ametint  
furnimen∫ fûr des galis formadis cui colôrs fissâts dal Fogolâr xa dit.

III - Le piste di gare e saran ∫ent blocs dal cordon di pieris mexan di bonât dal cors di Marçât Vieri tra i çantons chel di Marçariis e chel dal Çarbon, jenfri lis traviarsis  
difûr des çasis dal ∫imadôr e dal Cuelmalîs, che e fasin di mosse e di mete in cheste version in simbul e in miniature de corse storiche, che e partive fûr Puarte Aquilee  
rivant po sù a ret de Androne dai Pul∫ in plen Marçât Vieri.

IV - Si corarà in turnis daûr dal ordin stabilît imprin midiant surti∫ion e a comant di dadul formât di sîs musis o ance plui di un su sielte dai Judi∫, che lis caselis e saran i  
blocs di chel cordon di pieris xa dit a marcâlis. 

V - Risultant intun tîr numar sîs, ve che alore i Judi∫ e interogaran il xuadôr su version par talian a sens di peraule furlane zavade in sorte dal “Grant Dizionari Bilengâl  
Talian-Furlan”, che, se, inalore, il concorint al fale, al môf indevant nome di trê caselis.

VI - Cuant che une pedine cavalari∫e e capitarà a pâr di une compagne, e varà di sfidâle a senten∫ie di dadul: cui che al piardarà al starà fer un xîr. 

VII - Le pedine cavalari∫e che, tal xîr di un turni, e rivarà plui innà sore le traviarse dal Cuelmalîs e sarà chê che e vin∫arà il Pali e e varà di premi un drap ros cu le  
acuile di Aquilee rezine.

VIII - Al contendent che al rivarà secont i toçarà in simbul le ∫ivuite o ∫us tradi∫ionâl, bovin xovin in stamp di musine.

IX - Al concorint che al rivarà ultin i toçarà in simbul le tradi∫ionâl pur∫ite, in chest câs culì in forme di musine.

X - Duç i coridôrs e varan di sfilâ di Marçât Vieri fin le Colone di Marçât Gnûf tal istès ordin di mete cun tant di pedinis e premis e fatis lis fotos di ∫ircostan∫e sot dal  
blason comunâl antîc cu le creste çavale sul palà∫ dal Mont e sot dal Signâl dal Pali in çanton de Çase Sabadine, primarole mete des corsis storichis.

XI - Ve che alore e risultin candidâ∫ in corse ∫itadins e clapis che achì si clamiju ordenâ∫ daûr sigle:
1) ATS - Colôrs blanc e neri.
Il ∫itadin prof. Alberto Travain si presente cul embleme de sclese nere par onorâ Çase Savorgnane, maludide e laudade patrone de ∫itât e dal popul di Udin.
2) BIRI - Colôrs neri e vert.
Om e femine, i ∫itadins Eugenio Pidutti e mestre Manuela Bondio si presentin cul embleme dal ∫erfoi in onôr de çasade dal Tors, grande fameone dal Borc disore. 
3) BP - Colôrs xâl e vert.
I ∫itadins dal Grup storic di Praclûs si presentin cun signâl dai Dolfins ricuardant i Patriarcis di chê grande çasade, tant che a S. Antoni tal Borc di Trep.
4) CG - Colôrs turchin e xâl.
Le ∫itadine dot.e Claudia Giorgiutti si presente cul simbul de sclese d’aur ricuardant le çase di chei de Fratine, ciscelans cun palà∫ tal Borc di Puscuel.
5) EM - Colôrs ros e xâl.
Le ∫itadine prof.e Elisabetta Marioni si presente cul simbul de muele onorant le Çase Arcoloniane, cun palà∫ sul Gorc di Bordolee.
6) GCS - Colôrs blanc e xâl.
Le ∫itadine dot.e Stefania Garlatti Costa si presente cul signâl de canele ricuardant Pauli Fistulari “Turùs”, avocat e campion de lenghe e dai poetis furlans di Udin.
7) PMC - Colôrs blanc e vert.
Il ∫itadin artist Pietro Maria Crestan al corarà cul signâl des dôs forcis par onorâ le Çase dai Corbei, fameone famose tra Puscuel e Borc disore.
8) RCD’A – Colôrs ros e turchin.
Le ∫itadine prof.e Renata Capria D’Aronco e corarà cul signâl de pan∫ere par onôr de çasade di ∫opule, sanc di Patriarcis, cun biel palà∫ tal Borc di Puscuel.
9) RL - Colôrs blanc e ros.
Le ∫itadine dot.e Maria Luisa Ranzato e corarà cun scudet dintât ricuardant Çase Tinghe di Siene, palà∫ in Bordolee didentri.
10) WGC - Colôrs blanc e turchin.
Pari e fi, i ∫itadins dot. William e Giona Cisilino e coraran cul signâl de ancure par onôr di Toni Belon, di Borc dal Fen, umanist famôs che i tignive al furlan.

XII - Chesç çapitui si ju proclame in pla∫e tal lenga∫ storic urban di Udin, il ∫itadin, di presint pes memoriis e tradi∫ions popolârs furlanis de Capitâl biele di Furlanie.

Pal FOGOLÂR CIVIC DI UDIN
promotôr prin

il dean prof. Alberto Travain
fogolarcivicdiudin@libero.it

Udin, ai 13 di Avrîl 2025
li de Sçale de Loxe in Marçât Vieri


